NI TUKIO LA KWELI! 

Ni karne moja na miaka kadhaa imepita sasa tangu tukio hili litokee, lakini hadi sasa tunalo jambo la kujifunza. Siku moja mwana wa mfalme alitembelea gereza kubwa lililokuwa katika mji wa Toulon nchini Ufaransa. Wengi wa wafungwa waliokuwemo ndani ya gereza hilo walikuwa wamefanya uhalifu mkubwa na kuhukumiwa miaka mingi.

Mwana wa mfalme katika ziara yake hiyo alikusudia kusamehe wafungwa wote ambao wangekidhi vigezo alivyokuwa amejiwekea. Katika kufanikisha azma yake hiyo aliweka viti viwili kwenye kona mojawapo ndani ya gereza, akakalia kimoja kisha akawa anaita mfungwa mmoja mmoja na kumhoji ni makosa gani aliyotenda yaliyomfanya aswekwe jela. 

Kila aliyekuja kuongea na mwana wa mfalme alikuwa akidai amesingiziwa, kaonewa, hana makosa hakustahili kufungwa, katika wafungwa wote waliohojiwa hakuna aliyekidhi vigezo vya kusamehewa alivyoviweka. Hatimaye baada ya wafungwa wote kuongea na Mwana wa mfalme, ikafika zamu ya mfungwa wa mwisho aliyeonekana akiwa na huzuni akijutia uhalifu alioufanya. Alipoketi mbele ya mwana wa mfalme, kama ilivyokuwa kwa wafungwa wengine, akaulizwa ni makosa .gani alifanya. Mfungwa huyu tofauti na wengine wote, alikiri makosa yote aliyoyatenda, akamweleza mwana wa mfalme jinsi ilivyo halali kwake kuwemo gerezani, akajutia ubaya wake wote. 

Mwana wa mfalme baada ya kumsikiliza mfungwa huyo alinyanyuka kwenye kiti chake, akapaza sauti akimwambia mkuu wa gereza na wafungwa wote akisema: "Huyu ni mhalifu, mtu mbaya sana, amefanya makosa mengi na ameyakiri mbele yangu, ni mtu mbaya anakaa kati ya nyie watu wema msio na makosa!" Baada ya kusema hayo, mwana wa mfalme alimwamuru mkuu wa gereza amfungue na kumwacha huru. 

JAMBO LA KUJIFUNZA :

* Mwana wa mfalme kabla ya kuwatembelea wafungwa alifanya uchunguzi wa kutosha na kujiridhisha juu ya hatia ya kila mfungwa, ilikuwa ni ujinga kukana makosa mbele ya mkuu anayejua siri nyingi! Na kama angekuwepo mfungwa aliyepelekewa jela kwa kuonewa, mwana wa mfalme angeweza kutambua. 

*Kwamba huyo mwana wa mfalme Napoleon Bonaparte alikuwa anamjua Mungu au la, hiyo sijui, ila jambo alilolifanya ndivyo tabia ya Mungu wetu ilivyo! Yuko tayari kusamehe dhambi bila kujali ina ukubwa kiasi gani, ilimradi huyo mtenda dhambi ameonesha moyo wa toba. Ona anavyosema katika Neno lake :

Yeremia 3:12-13

".... sitakutazama kwa hasira; maana mimi ni mwenye rehema, asema BWANA, sitashika hasira hata milele.

Ungama uovu wako tu; ya kwamba umemwasi BWANA, Mungu wako, .... wala hamkuitii sauti yangu, asema BWANA."

Isaya 1:18

"Haya, njoni, tusemezane, asema BWANA. Dhambi zenu zijapokuwa nyekundu sana, zitakuwa nyeupe kama theluji; zijapokuwa nyekundu kama bendera, zitakuwa kama sufu."

*Mungu si kama wanadamu! Katika sheria za kidunia, mhalifu akikiri uovu wake anakuwa amewarahisishia waamuzi kuiruhusu sheria ichukue mkondo wake sawa na ukiri wa mhalifu! Niliwahi kusoma maneno ya mwisho ya wafungwa karibu hamsini walionyongwa nchini Marekani, niligundua wengi kati yao hawakuwa tena na sababu ya kuuawa kwa kuwa walishajutia maovu yao, lakini kwa sababu sheria haina huruma, waliuliwa! Sivyo ilivyo kwa Mungu, ni mwenye huruma na rehema nyingi kwa wote wanaendelea mbele zake.

*Watu wengi hujisababishia mateso kwa kumdhania Mungu isivyo! Ni hakika gereza la Toulon siku ile lingebaki tupu endapo wafungwa wote wangekuwa na moyo wa unyenyekevu kama yule mfungwa wa mwisho! Watu wengi wanabaki katika vifungo Hata ndani ya Kanisa kwa kukosa unyenyekevu! Ona Mungu anavyosema:

Zaburi 107:17

"Wapumbavu, kwa sababu ya ukosaji wao, 

Na kwa sababu ya maovu yao, hujitesa."

 Mungu na atujaalie roho ya unyenyekevu. 

